
I. AFRIKAANS






MY AANNEEMMA

Afrikaans is nie my eerste taal nie
Afrikaans is nie my tweede taal nie
Afrikaans is, streng gesproke, my sewende taal
Ek het eers Nederlands geleer
toe Frans, Latyn, Grieks, Duits en Engels

Afrikaans is nie my moedertaal nie
Sy is nie my stiefmoedertaal nie
Sy is my pleegmoedertaal
my koestertaal
my hartstaal

my liefdestaal

Afrikaans is my aanneemma
wat my op die rype ouderdom
van een-en-twintig
onder haar vlerk geneem het

en mondig gemaak het



SEPIA
'n man
met 'n hoed
op 'n bank
onder 'n boom
langs 'n dam

verlang

in sepia



AMPERSE STILTE

poésie is musiek sonder note
plesier en pyn
woordtakke met lote

druiwe en wyn
goed en kwaad
liefde en haat
papawersade

vrees en bravade
water en brood
lewe en dood
warmte en kilte

amperse stilte



LIED VAN DIE LUI LIKKEWAAN

Soms hou ons piekniek by Krisjan-se-Nek
of volg die Sewe Passe na 'n vreemde plek
Soms vind ons ’n pot vol edel goud

soms is daar niks in Millwood se woud

Sy is die loper wat deure ontsluit
die bron waaruit woord en klank ontspruit
Die verteller van ’n epiese verhaal

wat almal bekoor met engeletaal

Die muse is ’n vlinder wat jou om haar pinkie draai
wat harte deurpriem met haar assegaai
Die muse is ’n wispelturige minnares wat bly

vit ’n aand, ’n maand of tot die dood ons skei

Sy besluip of bekruip jou helder oordag
sy lei en verlei jou in die middel van die nag
Hierdie woorde en melodie is opgedra aan haar

wat ek koester as ek haar in my arms gewaar

As iemand my vra wat ek doen vir 'n bestaan
sé ek maar net ek is ’n lui likkewaan
wat op ’n klip in die son ’n krismiswurm bespeel

en wag tot die son die littekens heel



VRYE VERS

’n vers is 'n vroulike dier
onder die ouderdom van dertig maande
wat nog nie gekalf het nie
hierdie vers is vry
dis ongerymd en ongebonde
dit marsjeer nes ’n dronk matroos
swaal na stuurboord
systap na bakboord
die trein het reeds gesink
die skip het klaar ontspoor
boord rym mos met boord
wat nou gemaak
dalk moes ek eerder links
en regs gesé het
daar is geen hoofletters
of leestekens terloops
daar is slegs
min of meer
vier of vyf vraagtekens

onuitgesproke



hierdie vers het vlerke
van papier maar kan
weliswaar nie vlieg nie
of perdalks tog
iemand het reéls neergelé
om ’n vrye vers te skrywe
maar sal hy of sy kan bewys
hierdie vers is nie vry nie
of het die vers n koei geword

uitgemelk en woordeloos



’N GEDIG

’n gedig is 'n swart-en-wit skets
van iets wat jy gesien of ervaar het

gedroom of gewaar het

dis ’n sprakelose uitdrukking
van vrees of van hoop

van vreugde of verdriet

’n gedig is ’n skildery sonder kleure
van blomme sonder geure
van skoonheid of van pyn

van water en van wyn



